
Экодизайн – адамға жайлы, әрі ыңғайлы, әрі үйлесімді болатын қоршаған ортаны қорғауға баса назар 

аудартатын дизайндағы және сәулеттегі ағым. Мақалада қазіргі заманауи ұлттық өнердегі экодизайн мәселесінің 

ғылыми-педагогикалық өндіріске енгізілуі, экодизайн мәселесінің педагогикалық негізі ғылыми теориялық және 

практикалық мазмұны әртүрлі аспектіде қарастырылады. Ұлттық өнердегі экодизайнның педагогикалық 

аспектіде зерттеудің мақсаты дәстүрлі және заманауи ұлттық өнердегі экодизайнның қолданысы мен маңызы, 

эстетикалық және экологиялық сипатын көрсету көзделді. Этностың тұрмыстық мәдениетінің көрсеткіші ұлттық 

өнердегі экодизайндағы табиғи тазалық пен көркем сұлулықтың үйлесімін педагогикалық аспектіде қарастыру 

барысында ғылыми әдебиеттер мен әралуан дереккөздерге талдау жасау, жүйелеу, сауалнамалар жүргізу, 

баяндау, түсіндіру, өңдеу секілді көптеген әдіс-тәсілдер пайдаланылды. Ғылыми зерттеудің нәтижелері көркем 

білім беру мен өзге де кәсіби сала мамандарына ғылыми-педагогикалық және өндірістік тәжірибиелік 

материалдар ретінде ұсыну көзделеді. Білім беру жүйесіндегі экодизайндық бағыттағы педагогика ғылымы 

болашақ ұрпаққа білім мен тәрбиенің, табиғат пен адамның үйлесімін, этнос пен мәдениеттің тұтастығын, өнер 

мен өмірдің ажырамас бірлігін жүзеге асырудың бағыт-бағдары мен жүйесін көрсетеді. 

Түйін сөздер: экодизайн, білім беру, әдістеме, технология, экология, педагогика, эстетика, этнос.    

  

 
Кіріспе 

 

Бүгінгі таңда қазақ халқының ұлттық өнеріне деген көзқарас өзгеріп, сұраныс арта түсуде. Қазақ 

халқының ұлттық өнеріне оңды көзқарастың қалыптасуы, ұлттық төлтума өнердің жаңаша заманауи 

үлгіде дамып, өнердің эволюциялық тұрғыдан жаңғыруына ықпал етуде. Өнерге деген көзқарастың 

өзгеруі, қоғамдық қажеттілікті арттырып, өндірістік сұраныстың көбеюіне түрткі болуда. Осы жағынан 

келгенде ұлттық өнердің өзегін ғылыми аспектіде қарастыру отандық ғылымдағы ұлтымыздың тілін, 

мәдениетін, дүниетанымын, тілін, педагогикасын, тұрмыстық-мәдени жағдайын т.б. зерттеу жұмысы 

жандана түсуде.  

Қазақ халқының ұлттық өнер мәдениеті есте жоқ ескі замандарда Қазақ (Қыпшақ) даласын 

мекендеген, қазақ ұлтының  қалыптасуына негіз болған тайпалардың материалдық және рухани 

мәдениетін, салт-дәстүрін, кәсіп түрлері мен олардың даму деңгейін сипаттайды. Бүгінгі заманауи 

қазақтың ұлттық өнерінің бабадан бүгінгі ұрпаққа жеткен мың жылдық тарихы бар. «Археологиялық 

деректер бойынша адамзат баласының ең алғашқы құрал-саймандары тастан жасалған. Ғылымда “тас 

дәуірі” дейтін шартты атаудың пайда болуы осы көне замандағы тас құралдарға байланысты. Тас 

дәуірінде тастан құрал, қару-жарақ жасау адам қоғамындағы ірі жаңалық болды. Тас дәуірінің өзінде 

мал өсіру мен егін егу бір-бірімен байланысты болған. Шығыс Қазақстан аймағынан табылған орақтар, 

келі-келсаптар мен түйгіштер онда егіншілік мәдениетінің болғанын айғақтаумен бірге, қолөнерінің де 

ежелгі даму сатысынан хабар береді» [1; 115].  

 

Мәселені сипаттау 

 

Қазақтың ұлттық өнерінің шығу тарихы, оның дамып қалыптасуы көне замандағы өмір сүру 

қажетін қамтамасыз еткен аңшылық, малшылық, диханшылық, ұсталық кәсіптерінің шығуымен тығыз 

байланысты. Қазақ қолөнері ежелгі заманда тұрмыстық өмірдегі шаруашылыққа қажетті сұраныстарды 

өтеуден бастап, шығармашылықты қажет ететін үлкен өнер деңгейіне көтерілгенге дейін 

шығармашылық-өндірістік ұзақ даму процесінен өткендігі белгілі. Қазақ қолөнері бұйымдарының 

шикізаттық материалы ретінде табиғи өнімдер (мал өнімдері, аң терісі, сүйегі, ағаш өнімдері, тас, темір, 

метал, жер асты қазба байлықтары т.б.) пайдаланылды.  Соның нәтижесінде этноқауымдастық 

мүшелерінің ақиқат әлем, шындық болмыс, ғалам, қоғам туралы білімдер жиынтығы, тәжірибе 

жиынтығы пайда болды. Ол этнос тілінде сақталып, ұрпақтан-ұрпаққа ұласқан педагогикалық мұра 

ретінде, тілдің кумулятивтік қызметі арқылы бүгінгі күнге жетіп отырды. Қазақ ұлттық өнерінің қай түрі 

болмасын даму барысында табиғи тепе-теңдікті сақтау, табиғаттың жанды-жансыз құбылыстарына зиян 

келтірмейтін экологиялық жағына басымдық беріп отырғандығы бұған дейінгі көптеген зерттеулер мен 

өндірістік өнім түрлерінен анық байқауға болады. Ал бұл әрекеттің аржағында табиғи тепе-теңдікті 

сақтау жай ғана экологиялық тазалық емес, педагогикалық өмірлік үлкен тәрбиенің жатқандығын 

байқауға болады.  

Қазіргі заманауи ұлттық өнердегі экодизайнды пайдалану арқылы қоршаған ортаны қорғау, 

табиғи сұлулықты сақтау, адам мен табиғат арасындағы үйлесімділікті орнату мәселесіне басымдық 

берілуде. Бұл мәселелер тек экологиялық масштабта ғана қарастырылмай, педагогикалық мәнділікке ие 

болып отыр. Ал бұл дегеніміз өнер туындысына бола табиғи апаттың орын алмауының алдын алудың 

төте жолы педагогикалық тәрбие мен білімнен бастау алатындығын көрсетеді. «Экодизайн – адамға 

жайлы, әрі ыңғайлы, әрі үйлесімді болатын қоршаған ортаны қорғауға баса назар аудартатын 

дизайндағы және сәулеттегі ағым. Әдемі және ыңғайлылығы ғана емес, сонымен қатар жобалау, жасау, 

қолдану және пайдалану кезінде қолданылатын материалдардың сипаттамасы» болып табылады [2; 169]. 

Ғылыми өндірісте адам болмысын тану үшін, адамды табиғатпен, қоғаммен, мәдениеттің бірлігі 

ретінде қарау керектігі орныққан аксиома саналады. Бұл туралы белгілі ғалым М.С.Каган «человек 

является не плоским, одномерным, чисто природным или чисто социальным существом и не 

двусторонней биосоциальной системой, а трехсторонней – биосоциокультурной системой», - деген 

тұжырым жасайды [3;73].  

Ғалымның бұл ойын ұлттық өнерді өндіруде табиғи тазалықты сақтау, табиғи өндірістік 

мәдениеттің орнығуына ықпал етуде, білім беру мекемлерінің әрбір сатысында оқыту барысында 

болашақ мұғалімді кәсіби-педагогикалық тұрғыдан даярлауға айрықша мән беруді талап етеді.  

Экодизайн технологиялары негізінде оқыту мәселесін қарастырған Қ.Бекболатова: 

«Экодизайнның философия мен экологиямен қатынасы тікелей байланысты. Экодизайнның 

философиялық жағын айтатын болсақ, табиғат сұлулығын, оның айналасындағы құбылыстарды 

түсінудің өзі философиялық ой мен түсінікті қажет етеді. Яғни, философиялық көзқарас арқылы адамзат 

өзін табиғатпен етене байланысын түсініп, экологиялық мәдениеттің қалыптастыруға итермелейді. 

Экологиялық мәдениеті дамыған тұлға, өзі өмір сүріп жүрген ортасын жақсартуға, әрі зиян келтірмейтін 

әрекеттер барынша жасауға тырысады» деген тұжырымынан экодизайнның педагогикалық мәнділігінің 

астарында адамзат баласының табиғат пен адам арасындағы тепе-теңдіктің сақталуы философиялық 

ойдан туған көзқарас екендігін көрсетеді [4; 26]. 

Білім беру жүйесінде заманауи ұлттық өнердегі экодизайн туралы болашақ ұрпаққа білім беру 

мен оларды дұрыс тәрбиелеу оқытушының қызметі және кәсіби біліктілігімен өзара тұтастықта 

қарастырылады. Білім беру жүйесіндегі ұлттық өнер ұлт болмысын тануға, ұлттық құндылықтарды 

сақтауға, құрметтеуге негізделсе, экодизайн жалпы адамзаттық құндылықтарды, қоршаған ортаны, 

табиғи байлықты, табиғи сұлулықты сақтауға бағытталатын әмбаптық сипатқа ие педагогикалық мәселе 

саналады. Соңғы кездердегі қоғамдық өмір мен қоршаған ортадағы табиғи байлықты тұтыну мен 

өндірудегі кәсіби біліктілікті жетілдіруде экодизайнға басымдық беру бүгінгі күннің уақыт өзі қажетсінген 

талабына жатады. Табиғи ортаны сақтауда әр адамның жауапкершілігіне, жеке тәрбиесіне, ұлттық өнер мен 

табиғи ортаға деген көзқарасы, нарықта өзін көрсете білуіне, жеке тұлғалық қасиетіне, т.б. мән беріліп, басты 

назарға алынуда. 

 

Зерттеулерге әдеби шолу 

Қазіргі заманауи ұлттық өнердегі экодизайнның орнығуы мен педагогикалық тұрғыда 

қарастырылуы туралы ғылыми көзқарастардан экодизайнның философия, мәдениеттану, экология, 

қоғамтану, табиғаттану, валелогия, әдептану, тарих, деректану, тілтану, т.б. секілді басқа ғылым 

салаларымен өзара тығыз байланыста екендігін көрсетеді. Мәселен атап өтер бір жайт, экодизайн 

мәселесінің тұтастығын философия мен экология, педагогика мен психология, өнертану мен тарих, 

тілтану мен мәдениеттану, әдептану мен деректану секілді ғылым салаларының өзара байланысы мен 

шектестігінің арасында қарастырылатындығын байқауға болады.  Бұл мәселе туралы отандық ғалымдар 

Э.Ө.Сағындықова экологиялық мәдениетті қалыптастыру мен орнықтыру мәселесін болашақ 

мамандарға оқыту туралы қарастырса [5; 163], Н.С.Сайлауова балабақшадан бастап табиғатқа 

жанашырлықпен қарауды зерделесе [6; 154], К.Ш.Бакирова жоғары оқу орындарында экомәдениетті 

орнықтыру мәселесін көтерсе [7; 207], Ж.С.Сихынбаева экологиялық білімді арттырудың тетіктерін 

арнайы қарастырса [8; 198],  Ж.К.Тлешова экологиялық білімді халықаралық деңгейде салыстыра 

зерттеудің негізінде педагогикалық алғышарттарды қозғайды [9; 175]. Жоғарыда көрсетілген ғылыми-

зерттеулердің қай-қайсысында болмасын экологиялық мәдениетті балабақшадан бастап, мектепалды 

топтарда бала бойына сіңіріп, баланың кішкентайынан экологиялық мәдениеті мен білімін 

қалыптастыру арқылы, болашақта қоршаған ортаны қорғау, табиғатты аялауда болашақ жастарды 

тәрбиелеу негізінде табиғаттың тепе-теңдігімен, табиғи тазалықты сақтаудағы экологиялық мәдениеті 

бар саналы қоғамды құрудың жолы педогогикалық тетіктер арқылы жүзеге асатындығын көрсетеді. 

Қазіргі педагогикалық ғылыми-зерттеулерде қазақ ұлттық өнеріндегі экодизайн мәселесін білім 

беру саласына ендіру мен оқу-әдістемелік және тәжірибиелік жұмыстарды жаңаша құру міндеті 

қойылды. Мұнда негізінен адамзат баласы табиғи байлықтарды пайдалану мен өндіру, өндіріске енгізу 

барысында экологиялық жағын ескеруге басымдық беріледі. Адам баласы қоғамдық және табиғи 

мүддені жеке адами қажеттіліктен яки бас мүддеден биік қойып, табиғи талаптармен (экодизайн) 

ұштастыра алатын, әлеуметтік және табиғи тепе-теңдікке сәйкес келетін өнім өндіру мен кәсіби маман 

дайындауға басымдық беріле бастады.  Әлемдік өркениетті елдердегі білім беру жүйесінде экодизайн 

жетекші орынға шыққандығы, отандық педагогикада да экодизайнға деген жаңашыл көзқарастар мен 

қағидаттардың орын алғандығын көруімізге болады. Отандық білім беру саласында ұлттық өнердегі 

экодизайнды дамытудың  жаңа бағыттары айқындалды. Бұл отандық білім беру жүйесіндегі болашақ 

маманның экологиялық мәдени дағдыларымен табиғи таза өнім арасындағы өзара бірлікте  қарастыруды 

қажет етеді. Сондықтан соңғы жылдары қазіргі заманауи ұлттық өнердегі экодизайн мәселесін жоғары 

мектептердегі оқу үдерісіне енгізу арқылы болашақ маманның табиғи тазалықты сақтаудағы білімді 

өздігінен меңгеруге, өз әрекетінің субъектісі ретінде дамуға мүмкіндік алады. Осы арқылы жоғары 

мектепте заманауи ұлттық өнерді оқыту ісіндегі экодизайн секілді қағидаттарға негізделген тың 

ізденістерге жол ашты.  

Қазіргі заманауи ұлттық өнерге қатысты  тарихи-этнографиялық, өнертанымдық, 

мәдениеттанымдық сипатта жазылған еңбектерге А.Құралұлының «Қазақ дәстүрлі мәдениетінің 

энциклопедиялық сөздігі» (1997), Ж.Т.Сиқынбаев пен Т.М.Әмірееваның «Тоқыма өнеркәсібі 

терминдерінің орысша-қазақша сөздігі» (1993), М.Жәмекұлының «Орысша-қазақша өнертану сөздігі» 

(1994), «Қазақтың этнографиялық категориялар, ұғымдар мен атауларының дәстүрлі жүйесі» 1-5 томдар 

(2011), Р.Р.Берікбол,  Қ.Бекболатова, Л.Ш.Какимова, А.С.Сманова, С.А.Жиренов, К.Е.Ибраева, 

Ж.О.Небесаевалардың «Көркем білім беруге арналған терминологиялық сөздік» (2020) секілді сөздіктер 

де қазақтың ұлттық өнерге қатысты лексикасын жинап-теру мен мазмұнын түсіндіруге атсалысатын, 

рухани және материалдық мәдени байлығымызға үлес қосатын, зерттеулер педагогикалық және 

әдістемелік жағынан таптырмас дереккөздер ретінде қызмет ететін еңбектер қатарына жатқызуға 

болады. 

 

Материалдар мен әдістер 

 

Жаһандану мен технократизмнің үстемдік құрған кезеңінде қазақтың заманауи ұлттық өнері 

арқылы оқыту мен тәрбиелеу ісінде экодизайн негізінде білім беру жүйесінде ұлттық руханиятты 

сақтауға,  табиғи байлықты қорғауға, ұлттық  тілді қалыптастыру мен  мәдени  иммунитетті күшейтудің 

астарында болашақ ұрпақты интеллектуалдық әлеуеті жоғары, ұлтжанды, отан сүйгіш буын ретінде 

тәрбиелеуге тірек болады. Ұлттық өнердегі экодизайн мәселесі арқылы білім алған студент ұлттық өнер 

этностың эстетикалық танымы,  мәдени болмысы, әлеуметтік мүддесімен сабақтас екендігін түйсінеді.  

Сол арқылы ұлттық өнердің этникалық табиғи болмысын тұрмыстық өмір мен қоғамдағы функциясын 

саналы түрде сезінеді. Бұл  болашақ маманның эстетикалық дүниетанымын  кеңейтіп,  экодизайнға 

негізделген білімге  жаңашыл  көзқарасын орнықтырады.  Заманауи ұлттық өнердегі экодизайн 

қоршаған ортамен, адам  факторымен біртұтастық құрылып, өнердегі ұлттық құндылық пен экодизайн 

болмысын этникалық таным тұрғысынан зерделеуге жаңаша мүмкіндік алады. Заманауи ұлттық 

өнердегі экодизайн негізіндегі оқыту үрдісі табиғи тепе-теңдікті сақтау әрекетінде іске асырылатын 

үдерістердің мәнін ашуға, оның ішкі-сыртқы механизмдерін жан-жақты пайдалануға  мүмкіндік  береді.  

Осы орайда  ұлттық өнерді оқыту жүйесіне экодизайнды байланыстыру арқылы,   басқа  ғылым 

салаларымен  (педагогика, экология, валеология, этика, мәдениеттану, өнертану, т.б.) тоғыстыра 

оқытудың көп  аспектілі және сан- салалы сипатын аңғаруға  ықпал етеді. Заманауи ұлттық өнердегі 

экодизайн адамның этникалық және табиғи тазалықты сақтаудағы екі жақты ықпалдастықты сақтаудың 

алғышарттары мен заңдылықтарын қарастыратындықтан, болашақ  маман  ретіндегі  бүгінгі  студенттің  

табиғи өнімдерді өндірудегі экологиялық және дизайндік талаптарды оңды қолдану дағдыларын  

шыңдауда  маңызды  рөл  атқарады.  

 

Зерттеудің нәтижелері  

 

Этнос мәдениетіндегі өнердің қандайда бір түрі болмасын рухани мәдениетпен тығыз 

байланысты. Этностың тұрмыстық өміріндегі көптеген ырым-тыйымдар, жол-жоралғылар, әдет-

ғұрыптар рухани мәдениеттің жай ғана көрсеткіші емес, материалдық мәдениеттің мәнділігін 

бейнелейтін категорияға да жатады. Этностың тұрмысындағы сан алуан «салт-дәстүрлер жай 

қолданбалы нәрсе емес, я науқандық, мерекелік көрнекі құрал емес. Ол – ұлтты рухтандырып, оның 

ішкі, сыртқы келбетін өрнектеп көрсетіп тұратын сипаттарының бірі. Ал осындай рухани дүниесі, 

сонымен сабақтас қалыптасқан материалдық өндіріс пен тұрмыс күйі әркімнің жеке басының жағдайына 

байланысты, тұрмыстық, дүниетанымдық жағдайына байланысты қалыптасқан жалпы халықтық 

құбылыс. Екіншіден дәстүрдің тағы бір сипаты - оның тұрақтылығы. Ол оңайлықпен өзгере салмайды, 

тіл арқылы ол ұрпақтан-ұрпаққа беріледі. Сол арқылы ұлт өмірінің жемісі үзілмей, ұрпақтан-ұрпаққа 

жеткізіледі» саналады [10; 77]. 

Мәдениет – адам баласының жылдар бойы жасаған ой қызметі мен рухани шығармашылығының 

жемісі саналады. Қазақ мәдениетіндегі ұлттық өнер – әлемдік мәдениеттің бір бөлшегі, ұлт болмысының 

құрамдас бір бөлігі. Қазiргi таңда  «тiл мен мәдениет, этнос, ұлттық өнер» мәселесiне қатысты түрлі 

ғылым саласындағы зерттеу жұмыстары ұлттық болмысын, ұлттық танымын, ұлттық рухын танытуға 

бағытталды.  

Заманауи ғылыми-педагогикалық кеңістіктегі экодизайн бағыты аясындағы зерттеулер «Адам – 

Мәдениет – Табиғат - Экология» сабақтастығы тұрғысынан  қарастырылады. Отандық білім беру 

жүйесінің әлемдік білім кеңістігіне енуі болашақ маманның экодизайндық білімінің болуын талап етеді. 

Бұл студенттердің  өз елінің мәдениетін  жете біліп, ұлттық және табиғи құндылықтарды игеруімен 

қатар табиғи тазалықты сақтауымен байланысты. Студенттердің экодизайндық біліктілігінің болуы 

олардың мәдениетаралық коммуникацияға түсуіне ықпал етеді. Нәтижесінде студент   табиғи 

құндылықтарды құрметтей білетін тұлға ретінде қалыптасуына әсер етеді. Ұлттық өнердегі экодизайн 

этностық дүниетанымды, салт-дәстүрді, ұлттық болмысты, табиғи тазалық пен құндылықты және т.б. 

танытатын этномәдени және экодизайндық ақпарат құралы ретінде жұмсалуынан   тұрмыстық-мәдени 

және ұлттық өнер болмысы туралы ақпараттарды мәдениетаралық қарым-қатынас тұрғысында игереді. 

Білім алушылар экодизайнды саналы, адамгершілік, табиғи қоғамдық қарым-қатынастардың  жүйесі 

арқылы орындалатынын біледі. 

Заманауи ұлттық өнердегі экодизайн табиғи тепе-теңдікті сақтау арқылы өнерді өндіріске 

енгізуге бағытталады. Ал өндіріске енгізу өнімнің яки өнер туындысының жасалу технологиясына 

қатысты болады. Өнер туындысының «жасалу технологиясына байланысты атаулар қолөнер 

лексикасының құрамында мол ұшырасады. Өйткені белгілі бір затты жасау үшін оған қажетті 

материалдың қасиетін, түрлі белгілерін ажырата отырып, оларды өңдей білу қажет екені белгілі. Зат 

жасаудың өзі материалды таңдаудан және өңдеуден басталады. Жасалу технологиясына байланысты екі 

нәрсеге көңіл аудару керек. Біріншіден, түрлі материалды өңдеуге байланысты шеберлер тілінде 

қолданылатын, яғни әлеуметтілік мәнділігі шектеулі, атаулар бар. Мысалы, аптау (алтын жалату), 

алтынмен булау (алтын жалату тәсілі), күптеу (күміс жалату, күміспен қаптау) т.б. Екіншіден, 

технологиялық өңдеуден өтіп, дайын болған бұйымдардың ел аузындағы, әлеуметтік мәнділігі жоғары 

халықтың атаулары. Технологиялық әдіс-тәсіл атаулары қолөнерінің әрбір саласының өзінде өз алдына 

жеке лексика-семантикалық, тақырыптық топ құрайды» [11;66-67]. Қазақ ұлтының төлтума өнер 

туындыларының қай-қайсысы болмасын табиғи тазалықты сақтауға «Адам – Табиғат - Өнер» 

арасындағы өзара теңдікті қамтамасыз ететіндігімен ерекшеленеді.  

Қазіргі замандағы әлемдік өнер туындыларындағы дизайндық бедерде экологиялық тазалықты 

сақтауға басымдық беріледі. Мәселен жапондық дизайн мектебінде, адам мен табиғаттың бірлігі мен 

өзара тұтастығына басымдық беріледі. Жалпы шығыс өркениетінде адам мен табиғат арасындағы 

ажырамас бірлікті орнатумен қатар, сұлулық пен әсемдікті дәріптеу арқылы ұлт болмысының ішкі 

рухани әлеуетін көрсетуге негізделеді. Адам мен табиғат адамзат мәдениетінің даму мүмкіндігін 

көрсетеді. Бүгінгі таңдағы әлемдік өркениеттің басында жапон мәдениеті өзінің қарапайым табиғи 

қалпымен, адам мен табиғаттың тұтасқан бірлігімен ерекшеленеді. Осындай табиғи қалпын сақтаған 

елдің өнер туындысына деген түсінігі «сұлулықты ойлап таппа, оны таба біл» деген қағидаға 

негізделуінің аржағында өнердегі табиғаттың таза болмысы мен адамның табиғи болмысын өзара 



Қазақ ұлттық қыздар педагогикалық университетінің Хабаршысы № 2(86), 2021 

 

174 

 

үйлесімділікке құруымен айшықталатындығы табиғатты сақтау мен табиғи таза өнерді құрметтеуден 

туғандығындығын көрсетеді  [12; 13]. «Қазіргі заманауи өнердегі экодизайнның негізгі элементтері - 

негізгі материалдар, ағаш, тас, балшық, шыны, табиғи материалдан жасалған бұйымдар. Негізгі түстер - 

ашық қоңыр, қоңыр, ақ (қара немесе қарақошқыл ағаш), нәзік түрлі-түсті. Көбінесе табиғи түстер 

қолданылады: ақшыл-жасыл, ақшыл-көкшіл, шөптің, судың, тастың, ағаштың түсі. Экодизайн 

материалдары жағымды тазалық күшін сыйлайды. Мәселен, жүннен жасалған кілем, алаша, жапқыштар, 

мақта маталарынан дайындалған тоқыма бұйымдары, жиһазды қаптайтын мата, экодизайнның бір бөлігі 

болып табылады. Экодизайндағы заттарды алсақ: шыныдан немесе балшықтан жасалған гүл салғыштар, 

өрілген себеттер, сандықтар, ағаш бұтақтары, кептірілген жапырақтар табиғатпен ұштасып жатыр. 

Ағаштан жасалған қасық, табақ, мақта сүлгілер, жез, күміс, қалайы сияқты табиғаттың жер асты 

байлықтарынан жасалған ыдыстар» [2; 170]. 

 

Талқылау 
 

Бүгінгі таңдағы педагогикалық ғылым салаларында экодизайндық бағыттағы білім берудің 

философиялық мәніне эстетикалық білімнің дамуы, табиғи сұлулықтың сақталуы, адам мен табиғи 

үйлесімділіктің орнауы, табиғи тепе-теңдіктің ықпалдастығының  сақталуын, пәнаралық сабақтастықтар 

мен зандылықтарын, категорияларын жатқызуға болады. Қазіргі заманауи ұлттық өнердегі 

экодизайндық бағытта білім берудің  педагогикалық басымдықтары қай кезде де маңызды саналады. 

Осыған орай қазіргі таңдағы ұлттық өнерді оқытудағы экодизайн  мәселесі педагогика ғылымының 

теориялық тұжырымдары мен жалпы қағидаттарына, басты заңдылықтарына негізделіп, заманауи 

технологияларды басшылыққа ала отырып дамиды. Білім беру жүйесіндегі экодизайндық бағыттағы 

педагогика ғылымы болашақ ұрпаққа білім мен тәрбиенің, табиғат пен адамның үйлесімін, этнос пен 

мәдениеттің тұтастығын, өнер мен өмірдің ажырамас бірлігін жүзеге асырудың бағыт-бағдары мен 

жүйесін көрсетеді. 

Әлемдік педагогика ғылымы өскелең ұрпаққа білім берудің, тәрбиелеудің, қоғамдық ортаның 

толыққанды интелектуал тұлғасын қалыптастырудың жолдары мен амалдарын көрсету барысында 

экодизайндық бағыттағы білім беруді басты мақсат пен негізгі міндеттердің қатарына жатқызады. 

Қазіргі жаһандану заманындағы педагогика ғылымында білім алушы құзыреттілігінің негізінде алынуы 

тиіс қарым-қабілеттер кешені әдістеме ілімінде былайша топтастырылады: 

- білу - танылатын нысанды ақиқат деп санау; 

- түсіну - өзін, басқаларды, қоршаған ортаны; 

-бағалау: адамгершілік-эстетикалық критерийлер тұрғысынан өзін-өзі, өзара қатынастарды, басқа 

да құбылыстарды, оқиғаларды; 

- қатынасын білдіру: аналитикалық және сын тұрғысынан ойлау; 

- қолдану: жаңа аспектіде, шығармашылықпен; 

- шешу: тапсырмаларды, оқу жағдаяттарын, өмірлік мәселелерді; 

- келісім және өзара әрекет ету: командада жұмыс істей алу» [13; 10].  

Ғылыми техникалық прогрестегі өзгерістер қоғамдық өмірдегі адамдардың тұрмыстық өміріне 

қаншалықты өзгеріс енгізсе, білім беру жүйесіндегі педагогикалық заңдылықтар мен ұстанымдарға 

соншалықты өзгеріс әкелетіндігі заңды. Ғылым мен өмірдегі мұндай құбылыстарды  қалыпты жағдай 

ретінде бағалауға болады. Яғни, этностың ұлттық өнеріне экодизайндық бағыттың білім беру үдерісінде 

басшылыққа алынуы қоғамдық өмірдегі ғылыми, экологиялық, философиялық, этнологиялық 

қажеттіліктен туғандығы анық. Тұрмыстық әлеуметтік өмірдегі қоғамдық формациядағы бетбұрыстар 

педагогика ғылымының да қоғамдық қатынастармен қатар даму үдерісін табиғи құбылысқа балауға 

болады. Әдістеме ғылымындағы экодизайндық технологиялар - педагогикалық іс-әрекетпен қатар 

жүретін процесс. 

Заманауи ұлттық өнердегі экодизайндық бағыттағы педагогикалық білім берудің мақсаты мен 

міндетіне өнер мен өмірдің бірлігі, адам мен табиғаттың тұтастығы, өнім мен өндірістегі тепе-теңдіктің 

сақталуына басымдық берсе, ондағы игерілетін экодизайндық білімнің мазмұны отбасылық тәрбие мен 

білім беру мекемелерінде экодизайндық білім кешенді түрде жүргізілуі тиіс. Ал, «білім – философияда 

бүкіл танымның даму процесінде қалыптасқан адамзат мәдениетінің, рухани қазынасының жиынтығы. 

Айналадағы дүниені жан-жақты зерттеп, заңдылықтарын ашып игерудің нәтижесінде қоғамдық өмірдің 

даму сатыларына сай, адамдардың іс-әрекеті мен практикасында айқындалып, дәлелденген белгілі 

жүйедегі ұғымдар дүниесі» болып табылады [14; 90]. Яғни, педагогика ғылымында экодизайнды 

кешенді түрде білім беру үдерісіне енгізу мен дұрыс ұйымдастыру барысында әдістемелік ұстанымдар 

мен қағидаттарды басшылыққа алу қажет. Сонда ғана экодизайндық білім берудегі жетекші идея өзіндік 

қоғамдық өмір мен тұрмыстық мәдениеттегі жетістіктерге қол жеткізеді. Сондықтан заманауи ұлттық 

өнердегі экодизайнды оқытудың педагогикалық негізінде қоғамдық сұраныс пен экологиялық 

қажеттіліктің, тұрмыстық мәдениеттегі тұтынулар мен қажеттіліктердің, әлеуметтік өмір мен табиғи 

экологиялық тәрбиенің басымдығын байқауға болады.  

Қазіргі заманғы әлемдік педагогикалық ойдың білім тұжырымдамасы мен сонылық бағыты, 

бағдары экодизайндық негіздегі әдістемелік технологиялар аясындағы жаңаша пайымдаудың қажеттігін 

көрсетеді. Осыған орай әлемдік білім кеңістігінде «в рамках инновационных стратегий экодизайн и 

экоинновации становятся очень актуальными в последние годы, поскольку они стремятся уменьшить 

воздействие на окружающую среду как продуктов, так и производственных процессов за счет 

использования новых технологий и методов работы, которые способствуют устойчивому развитию и 

в то же время помогают продвигать конкурентоспособность» - деген тұжырымдалардан көруге 

болады [15; 201]. Яғни, білім беру жүйесі мен өндірістік тәжірибиедегі экодизайндық білімнің мәні мен 

астарында өнер туындылары мен өндірістік өнімдердің өмірдегі қолданылу сипаты әрі педагогоикалық 

әрі экономикалық аспектіде өзара сабақтастықта қарастыру керек екендігін көрсетеді.  

Сонымен қазіргі заманауи ұлттық өнердегі экодизайнды педагогикалық тұрғыдан жақсы білудің 

нәтижесінде өзара терең кәсіби қарым-қатынасты қалыптастырады. Заманауи ұлттық өнердегі 

экодизайнның педагогикалық негізі адамға қоршаған ортада бағдар табуына, өмірлік қажетті әрекеттерін 

жоспарлауға және жүзеге асыруға, оқиғаларды алдын ала болжауға, жаңа білімді түзуге қажетті ерекше 

жүйе ретінде қарастырылады. Педагогикадағы экодизайн мәселесі өнер мен өмірді, адам мен табиғат 

арасындағы сабақтастық пен тепе-теңдікті білдірудің маңызды құралы бола отырып, даму динамикасы 

жағынан қазіргі уақытта кез келген салаға қатысты әмбебап мәселе екендігін көрсетеді.  

Заманауи ұлттық өнердегі экодизайнның педагогикалық негізінен эстетикалық білімнің табиғи 

қалыппен астасқан жаңару үдерісі, табиғи тепе-теңдіктің ғылыми-педагогикалық өндірістің 

диалектикалық жолмен дамуы, өмір мен өнердің бірлігін қамтамасыз етуде бірнеше фактордың 

қатысатындығын көрсетеді. Олар: 

1. Табиғи биологиялық фактор. Ғылым мен білімнің, өнер мен өндірістің даму барысында табиғи 

биологиялық факторға зиян келтірмеуді қамтамасыз ету.  

2. Экодизайн мен эстетикалық фактор. Бұл – қоғамдық орта мен табиғи ортаның үйлесімі, 

көркемдік пен табиғилықтың сабақтастығы, адамдардың көркем эстетикалық және экологиялық 

үйлесімге негізделген дағдылары, ұмтылыстары, яғни рухани-табиғи-мәдени ортаны орнықтыру. 

3. Қоғамдық ортаның ментальды белсенділігі. Мұнда әрбір микро әлеуметтік топтан бастап, 

макро әлеуметтік ортаның экодизайнға негізделген оңды және белсенді көзқарасының қалыптасуы 

арқылы жүзеге асады. 

 

Қорытынды 

 

Қорыта айтқанда, заманауи ұлттық өнердегі экодизайн мәселесінің педагогикалық негізінде 

интелектуалдық тұрғыдан толысқан саламатты тұлға болмысын қалыптастырудағы жүйелі мақсат пен 

білім мазмұны жатады. Ұлттық өнерді оқыту мен дәріптеуде экодизайн арқылы білім алушының 

эстетикалық білімін, экологиялық білігін, ойлау жүйесін, теориялық білімі мен өндірістік-тәжірибиелік 

әлеуетін жетілдіруге болады.    

 Қазіргі заманауи ұлттық өнердегі экодизайн мәселесін оқытудың педагогикалық тұрғыдан 

дұрыс негіздеу нәтижесінде: 1. білім алушылардың табиғи тазалықты сақтау мен шығармашылық 

тұрғыда ойлауға ықпал етеді; 2. білім алушылардың табиғи сұлулық пен табиғи құндылықты бағалау 

мүмкіндігі артып, эстетикалық және экологиялық білімі дамиды;  3. Өмір мен өнердегі табиғи үйлесімді 

бағалаудағы сенімділігі артып, табиғи және қоғамдық ортадағы тепе-теңдікті сақтауға дағдыланады; 4. 

ғылыми-шығармашылық білімін жетілдіріп, өнер мен өндірістегі сабақтастықты көрсетуге ықпал етеді; 

5. білім алушылар эстетикалық және экологиялық білім алып, интелектуалдық әлеуеті жоғары 

саламатты тұлғалық болмысы қалыптасады. 

 
Қаржыландыру  

Осы зерттеу ҚР БҒМ Ғылым Комитетінің гранттық қаржыландыруы бойынша №AP08053283 

"Көркем білім берудегі дәстүрлі және заманауи ұлттық өнердегі экодизайн эволюциясы" жобасын іске 

асыру барысында жүзеге асырылды. 

Педагогические основы экодизайна в современном национальном искусстве 

Экодизайн - это направление в дизайне и архитектуре, направленное на защиту окружающей среды,  

создание комфортной среды обитания человека в гармониии с природой. В статье рассматриваются вопросы 

внедрения экодизайна современного национального искусства в научно-педагогическую сферу, педагогические 

основы экодизайна, его научно-теоретическое и практическое содержание в различных аспектах. Цель данного 

исследования - показать эстетическую и экологическую природу экодизайна в традиционном и современном 

национальном искусстве, а также их применение и важность в системе образования. Рассматривая педагогические 

аспекты сочетания природной чистоты и художественной красоты экодизайна в национальном искусстве как 

показателя бытовой культуры этноса, авторы используют множество методов и приемов: анализ, систематизацию, 

анкетирование, повествование, интерпретацию, обработку научной литературы и различных источников. 

Результаты исследования будут представлены специалистам в области художественного образования и других 

профессиональных сфер в виде научных, педагогических и практических материалов. Педагогические аспекты  

экодизайна в системе образования  направлены на воспитание  будущих поколений  в духе гармонии природы и 

человека, целостности этноса и культуры, реализации неразрывного единства искусства и жизни. 

Ключевые слова: экодизайн, образование, методика, технология, экология, педагогика, эстетика, этнос. 

 

 

 

Pedagogical foundations of ecodesign in contemporary national art 

Ecodesign is a direction in design and architecture aimed at protecting the environment, creating a comfortable 

human environment in harmony with nature. The article deals with the issues of introducing the ecodesign of modern 

national art into the scientific and pedagogical sphere, the pedagogical foundations of ecodesign, its scientific, theoretical 

and practical content in various aspects. The purpose of this study is to show the aesthetic and ecological nature of 

ecodesign in traditional and modern national art, as well as their application and importance in the education system. 

Considering the pedagogical aspects of the combination of natural purity and artistic beauty of ecodesign in national art as 

an indicator of the everyday culture of an ethnic group, the authors use a variety of methods and techniques: analysis, 

systematization, questioning, narration, interpretation, processing of scientific literature and various sources. The results of 

the research will be presented to specialists in the field of art education and other professional fields in the form of 

scientific, pedagogical and practical materials. The pedagogical aspects of ecodesign in the education system are aimed at 

educating future generations in the spirit of harmony of nature and man, the integrity of ethnos and culture, the realization 

of the inseparable unity of art and life. 

Keywords: ecodesign, education, methodology, technology, ecology, pedagogy, aesthetics, ethnos. 

